
MINUTI

Il-Minuti tal-Laqgħa Nru. 26 li saret nhar it-Tnejn, 2 ta’ Diċembru 2013, ġew konfermati.  

THE CHAIRMAN (Onor. Jason Azzopardi):  L-Onor. Owen Bonnici.  

ONOR. OWEN BONNICI (Segretarju Parlamentari għall-Ġustizzja):  Mr Chairman, xtaqt nagħmel punti ta’ natura proċedurali.  Xtaqt nirreġistra n-nuqqas ta’ qbil tiegħi b’mod assolut għal mod kif, fil-fehma tiegħi – m’iniex qed ngħid għar-raġunijiet ħżiena, jista’ jkun li għal raġunijiet tajbin – s-Sedja għaġġlet fil-mod kif imxiet għal numru ta’ talbiet li saru rigward ix-xhieda.  Nerġa’ ngħid li m’iniex qed ngħid li sar b’animu ħażin, imma daparti tagħna xorta waħda nħossu li hemm proċedura u għandha tiġi segwita.  Ħalli forsi nispjega fi ftit kliem.

Mill-email exchanges ta’ bejnietna l-Membri tal-Kumitat – li huma personali u allura m’iniex se ngħid x’fihom – sirt naf li ntalab parir lil Mr Speaker fuq ittra.  Jien bdejt nistaqsi lili nnifsi din l-ittra x’kienet u wara rriżultali li din l-ittra kienet ittra mingħand Dott. Gianella deMarco tas-6 ta’ Diċembru 2013 fejn Dott. deMarco kitbet għan-nom ta’ Tancred Tabone u għamlet riferenza għall-ittra taċ-Chairman stess tal-5 ta’ Diċembru fejn Tancred Tabone ġie mitlub biex jagħti x-xhieda tiegħu f’dawn il-proċeduri.  Dott. deMarco qalet li s-Sur Tabone għaddej proċeduri penali in konnessjoni mal-Enemalta Corporation fuel procurement u għalhekk:  

“ninfurmak li, fiċ-ċirkostanzi m’għandux jiġi mitlub jixhed f’dan l-istadju.  Illi in oltre jiena se nkun msiefra f’dik id-data u għalhekk ma jkunx jista’ jattendi flimkien mal-avukat tax-xelta tiegħu kif hu intitolat li jagħmel.  Nistenna konferma mingħandek li l-Kumitat tiegħek mhux qed jinsisti li l-klijent tiegħi jixhed waqt li għandu proċeduri għaddejjin kontra tiegħu.”. 

Fl-istess żmien, apparti l-ittra ta’ Dott. deMarco – li hija l-avukata ta’ Tancred Tabone – li sirt naf biha wara li qrajt l-email u staqsejt, irriżultali wkoll li ċ-Chairman talab lill-Ispeaker ruling dwar jekk is-Sur George Farrugia għandux jixhed jew le f’dawn il-proċeduri.  Nerġa’ ngħid li m’iniex qed ngħid li dan għamlu b’animu ħażin, biex ħadd jifhimni ħażin, u lanqas qed ngħid li ma naqbilx li eventwalment kellna nitolbu lill-Ispeaker jagħti r-ruling tiegħu, però li qed ngħid huwa li dawn iż-żewġ deċiżjonijiet ma jistax jeħodhom iċ-Chairman fuq spalltu waħdu.  Dawn iż-żewġ deċiżjonijiet, iċ-Chairman kellu jġibhom hawn fuq il-mejda u jistaqsina jekk naqblux ma’ dak l-approach, imbagħad ikun il-Kumitat li jiddeċiedi u jieħu deċiżjoni.  Dawn id-deċiżjonijiet, bid-dovut rispett, ma jitteħdux la minnek, Sur Chairman, la minni li jien Membru f’dan il-Kumitat u lanqas minn kull Membru ieħor; huwa l-Kumitat li jrid jieħu dawn it-tip ta’ deċiżjonijiet.  Jekk pereżempju nieħdu t-talba ta’ Dott. deMarco, aħna stajna ddeċidejna li xorta waħda jiġi s-Sur Tabone, jew ma jiġix.  Jien m’iniex qed ngħid li ma naqbilx li l-Ispeaker jagħti r-ruling tiegħu, imma dawk id-deċiżjonijiet, bid-dovut rispett, neħduhom aħna f’dan il-Kumitat u mhux iċ-Chairman waħdu.  Jien konvint li l-Onor. Azzopardi għamilha biex il-proċess jimxi u biex ma ndumux, imma qattusa għaġġelija frieħ għomja tagħmel u naħseb li f’dawn l-affarijiet l-aħjar ħaġa tkun li nimxu ad litteram mal-proċedura.  U l-proċedura kienet titlob li meta rinfaċċjat b’dan iż-żewġ ċirkostanzi, iċ-Chairman jiġi hawn, jgħidilna li rċeva ittra mingħand Dott. deMarco, li għandu dubju li jista’ jkun li s-Sur Farrugia jqanqal il-punt li mhux obbligat jixhed hawnhekk, u jistaqsi jekk għandniex nitolbu ruling mingħand Mr Speaker.  Imbagħad aħna, kollettivament niddeċiedu li nagħmlu dan.  Dan ridt nirreġistrah għax tajjeb li wieħed ikun spedit f’xogħlu u jmexxi ħalli ma ndumux imma mhux a skans li l-affarijiet isiru sew.  

THE CHAIRMAN:  Grazzi.  Iktar rimarki jew kummenti?  Ma jidhirx li hemm.  Mela ħalli nwieġeb u ngħid il-kronoloġija tal-fatti u l-verità ta’ kif ġraw l-affarijiet ħalli wieħed jifhem għalfejn iċ-Chairman għamel dmiru u mexa b’sens ta’ serjetà u b’sens ta’ korretteza lejn il-Membri tal-Kumitat u proprju b’rispett b’bmod partikolari lejn il-Membri tal-Gvern li kienu huma li indikaw ix-xhieda li jmiss u li wara li kont tkellimt mal-Onor. Bonnici rajna li dawn kellhom ikunu f’din l-ordni: Tancred Tabone, George Farrugia u Frank Sammut.  Jiena, biex proprju ma jkun hemm ħadd – u meta ngħid “ħadd” m’iniex qed nirriferi għall-Membri tal-Kumitat – li juża strataġemmi legali biex jipprova, jew ma jidhirx jew idum biex jidher quddiem dan il-Kumitat u għaliex il-bon sens jiddetta li inti tipprova tantiċipa ħaddieħor x’jista’ jew ma jistax jgħid jew jagħmel u biex ma jkunx hemm telf ta’ seduta għal xejn, niġu hawnhekk, iqum punt legali, imbagħad ikollna niddeferixxu biex nitolbu ruling mill-iSpeaker u nitilfu seduta, jekk mhux tnejn, meta jien irċevejt...  L-ewwel punt li qam kien meta kien qed jersaq iż-żmien biex jixhed is-Sur Farrugia.  Jiena nista’ nwieġeb faċilment bil-kappell tiegħi ta’ avukat jekk il-proklama tkoprihx jew le, imma jiena hawnhekk m’iniex  qiegħed bħala avukat imma qiegħed chairman ta’ kumitat u allura rrid inbaxxi rasi, irrid jew ma rridx, jogħġobni jew ma jogħġobnix, għad-deċiżjoni tal-Ispeaker.  U kif fil-fatt ingħatajt raġun mir-ruling li ngħata mill-Ispeaker illejla, is-Sedja għamlet sew li rriferiet mill-ewwel dak il-kweżit biex tilqa’ għall-eventwalità li jiġi xi ħadd hawnhekk u jissoleva punti, li aħna l-avukati insejħulhom ta’ natura ta’ dilatorjali, jiġifieri biex itawwal jew jevita li jixhed.  U biex dak il-punt I nip it in the bud, jiena ħadt l-inizjattiva b’sens ta’ responsabilità u partikolarment lejn il-Membri tal-Gvern li kienu huma li ndikaw lil George Farrugia, lil Frank Sammut u lil Tancred Tabone fil-lista tax-xhieda tagħhom.  Jien tlabt lill-Ispeaker dak ir-ruling dwar jekk il-proklama tkoprihx jew le.  Issa hija ċara li tkoprih u ħadd ma jista’ jiġi jissoleva xi skuża – m’iniex qed nirriferi għall-Membri – li l-proklama hemm xi dubju fuqha jew le, ġaladarba qegħdin nitkellmu fuq proċeduri f’Kumitat parlamentari u mhux fil-qrati ta’ pajjiżna.  

L-għada, jekk m’iniex sejjer żball, irċevejt email mingħand l-avukat ta’ Tancred Tabone fejn issollevat żewġ punti; l-ewwel nett li hi se tkun imsiefra fis-seduta ta’ għada għax għada kien hemm il-qbil bejn iż-żewġ naħat li jixhed is-Sur Tabone –  niftakar li meta tkellimt mal-Onor. Bonnici kont għedtlu biex jaraw huma b’min jixtiequ jibdew u hu ndikali li jixtiequ jibdew bis-Sur Tabone, which is fair enough – u li hi tixtieq li tkun preżenti tassisti lis-Sur Tabone.  Imbagħad qajmet it-tieni punt – u allura wieħed jista’ jibda jantiċipa ċerti affarijiet, mingħajr ma noqgħod niċċara l-affarijiet hawnhekk – li dan għandu proċeduri pendenti l-qorti.  Allura se jixhed quddiem il-Kumitat Parlamentari once li hemm proċeduri pendenti l-qorti?  U jien ma naħsibx li xi ħadd minna għandu idea meta se jispiċċaw, tenendo conto li jkun hemm appell naħa jew oħra.  U allura jien ma rridx li nħalli Kumitat, partikolarment il-Membri tal-Gvern li kienu huma li ndikaw li s-Sur Tabone jixhed, sprovist mix-xiehda ta’ din il-persuna u allura tlabt lill-Ispeaker, proprju b’rispett lejn il-Kumitat, biex dan il-punt nindirizzawh ukoll u issa għandna ruling li jgħid ċar u tond li s-Sur Tabone jrid jitla’ jixhed u jekk ikun hemm xi diffikultajiet fuq domandi li jsirulu, imbagħad il-Kumitat jirriferi lill-Ispeaker il-way forward fuq dawk id-domandi li jkunu qegħdin isiru.  Però ovvjament once li l-avukat tiegħu hija msiefra –  ma naħsibx li jkun sew li persuna titla’ tixhed mingħajr l-assistenza tal-avukat tal-fiduċja tagħha – jekk il-Kumitat jaqbel, għada, is-Sur Tabone ma jixhidx proprju minħabba dan il-fatt, mhux minħabba li għandu proċeduri pendenti l-qorti, ħa nkun ċar; avviso ai naviganti.  Jiġifieri hu għandu obbligu li jixhed anke jekk hemm proċeduri pendenti l-qorti, però ġaladarba hemm l-avukat tal-fiduċja tiegħu li ma tistax takkompanjah għax se tkun imsiefra, nissuġġerixxi – issa naraw jekk il-Kumitat jaqbilx – li għada ma jixhidx u jixhed f’seduta li jmiss.  U allura għada mmorru għat-tieni xhud li kien indikat min-naħa tal-Gvern li huwa s-Sur Farrugia.  

Nerġa’ ngħid li proprju biex nantiċipa u ma jkunx hemm ħela ta’ ħin u s-seduta ta’ għada nitilfuha, tlabt dak ir-ruling u r-ruling issa huwa ċar li ħadd ma jkun jista’ jgħid – nerġa’ ngħid mhux min-naħa tal-Membri – li hemm xi dubju li din il-proklama mogħtija minħabba proċeduri fil-qorti ma tapplikax għall-Kumitat parlamentari.  Tajjeb ngħid li din hija l-ewwel darba li qatt qamet u allura m’hemmx preċedent, u għalhekk jiena ridt inkun, mhux qattusa għaġġelija imma ridt inkun tempestiv u ma nħalli lil ħadd juża xi ħaġa li m’hemmx preċedent għaliha bħala pjattaforma biex jagħmel ċerti affarijiet – naħseb li m’għandix għalfejn niċċara d-diskors.  L-interess tiegħi huwa li nimxu u li l-Membri tal-Kumitat, partikolarment il-Membri li talbu dak ix-xhud, ma jkunux imċaħħda milli jagħmlulu d-domandi li jixtiequ jagħmlulu.  Jiġifieri għall-kumment li sar dwar il-qattusa għeġġelija ngħid li I beg to differ; jien ma nemminx fl-għaġġla imma fil-ħeffa.   Naħseb li wara 20 seduta u 49 siegħa xhieda, jimmerita li ma jkunx hemm dilungar u jkun hemm ħeffa effettiva biex dan il-Kumitat jimxi proprju b’rispett għall-Membri tal-Kumitat li xtaqu li jkunu jistgħu jagħmlu d-domandi lix-xhud.  Nerġa’ ngħid li dan għamiltu biex ħadd ma jiġi hawn u joħloq skużi jew jitfa’ dubji li m’għandux jitfa’ biex jevita li jixhed quddiem dan il-Kumitat.  Nispera li għamilt lili nnifsi ċar.  

ONOR. OWEN BONNICI:  Nerġa’ ngħid, fil-bidu għedt ċar u tond li m’iniex qed niddubita l-għanijiet tas-Sedja, però jiena fid-dover li fejn inħoss li s-Sedja qabżet il-poter mogħtija lilha, ngħid.  Hemm prinċipju kardinali li huwa l-Kumitat li jiddeċiedi, mhux is-Sedja; is-Sedja ma tiddeċidix.  Fil-fehma tagħna, l-affarijiet kellhom isiru bil-mod li niġu hawn, naraw x’inhuma d-diffikultajiet li għandna quddiemna, jiġifieri l-ittra ta’ Dott. deMarco li sirt naf biha wara li inti, Sur Chairman, tlabt ir-ruling mingħand Mr Speaker u mhux qabel, u anke l-kwestjoni tas-Sur George Farrugia li għandu l-proklama.  Nerġa’ ngħid – għedtha forsi 10 darbiet u se ngħidha għall-11-il darba – li m’iniex qed niddubita mill-motivazzjoni tiegħek, Sur Chairman, però s-Sedja ma tistax taqbeż dak li għandha dritt tagħmel; huwa l-Kumitat li jiddeċiedi, huwa l-Kumitat li jieħu d-deċiżjonijiet.  Naturalment kull Membru ta’ dan il-Kumitat għandu dritt jitlob ruling lil Mr Speaker, però dak ir-ruling, fil-fehma tagħna, kellu jintalab wara diskussjoni qasira f’dan il-Kumitat – m’aħniex qed ngħidu li kellna ndumu xi ġimgħa; ftit qabel kellna seduta oħra tal-PAC, għamilna nofs siegħa u mexxejna – fejn nispjegaw il-fehma tagħna x’inhi biex anke meta Mr Speaker jiġi biex jagħti ruling, ikun jaf x’inhu l-animu tal-Kumitat.  Huwa veru li, Mr Speaker, ta ruling tajjeb u korrett li jien u l-kollegi tiegħi naqblu miegħu, però huwa importanti li qabel ma s-Sedja tagħti ruling tifhem x’inhu l-animu tal-Kumitat, jew il-motivazzjoni, jew tara x’qed jaħseb il-Kumitat.  Allura aħna nħossu li inti, Sur Chairman, kellek tiġi hawnhekk, tagħti l-ispjega li għadek kemm tajt u konna, illum stess, nitolbu lill-Ispeaker jagħti ruling u għada stess konna nistgħu nipproċedu; jiġifieri mhijiex kwestjoni ta’ ħela ta’ żmien.  

It-tieni nett, naqbel miegħek, Sur Chairman, li r-ruling ta’ Mr Speaker huwa partikolari għax qed jagħti ruling dwar xhud li ngħata proklama biex jgħid is-sewwa, is-sewwa kollha u jekk dik il-proklama testendix għal dan il-Kumitat.  Biex ħadd ma jifhimni ħażin, kull xhud huwa obbligat jiġi jixhed hawn, m’hemmx dak li jista’ jixhed u dak li ma jistax jixhed, kull xhud huwa obbligat li jiġi jihxed u kull xhud, jekk hemm domanda li tista’ tinkriminah, irid jiġi hawn u jiddikjara kull darba li tinkriminah.  Jekk imbagħad  ikun hemm Membru li xorta jinsisti li d-domanda tiġi mwieġba – qed ngħid dan ukoll bħala avviso ai naviganti –  ikun Mr Speaker li jiddeċiedi jekk dik id-domanda għandhiex tiġi mwieġba jew le.  Għax wieħed jista’ faċilment jgħid li d-domanda tkun qed tinkriminah imma fil-fatt ma tkun qed tinkriminah xejn; isib skuża biex ma jweġibx.  Mela allura hawnhekk qed inkunu ċari li x-xhieda li bħalissa għaddejjin minn proċeduri kriminali, iridu jiġu hawn, iwieġbu għal kull domanda li ssirilhom anke jekk it-weġiba tkun li mhux se jwieġeb għax tinkriminah – dik hija tweġiba wkoll – u jekk naraw li fil-fehma tagħna mhux veru li d-domanda tinkriminah, allura ninsistu biex Mr Speaker jagħti d-direzzjoni tiegħu.  Anke dwar li wieħed huwa sprovist mill-avukat, aħna qed ngħidu minn issa li dawk li huma sprovisti mill-avukat – aħna rridu nagħtuhom mhux biss id-difiża tal-għażla tagħhom imma l-aqwa difiża tal-għażla tagħhom – iridu jiġu hawn u jgħidulna li huma sprovisti mill-avukat u ġentilment jitolbu li jixhdu f’seduta oħra.  Jiġifieri dik hija ċara, ma rridux li jkun hemm xi ħadd li kif jirċievi t-taħrika, biex joqgħod jirbaħ iż-żmien għal raġunijiet li jaf hu...  Dawk li jriċievu t-taħrika jridu jiġu hawn, jekk l-avukat tagħhom ikun imsiefer, jiddikjaraw li l-avukat tagħhom huwa msiefer, ma jimpurtax, u aħna nagħtu differiment fil-qasir.  

Jiġifieri, Sur Chairman, l-argument tiegħi hu li dan id-dibattitu qasir kellu jsir mhux biex naħlu ż-żmien imma għax l-affarijiet hekk imorru.  Id-deċiżjonijiet jeħodhom dan il-Kumitat, mhux jien jew inti, Sur Chairman, imma aħna kollha kemm aħna.  

ONOR. JUSTYNE CARUANA:  Rigward l-ittra li bagħtet l-avukata tas-Sur Tancred Tabone, dik se tkun fuq il-website jew hija xi ħaġa għalina biss?  

THE CHAIRMAN:  Kulħadd għandu kopja tagħha.  

ONOR. OWEN BONNICI:  Għandi kopja wara li staqsejt għaliha għax ma stajt nifhem xejn!  

ONOR. CHRIS AGIUS:  Naħseb li trid tinqara mal-korrespondenza.    

ONOR. JUSTYNE CARUANA:  Jiġifieri għar-rigward tal-każ ta’ Tancred Tabone hemm talba tal-avukat tiegħu u din l-ittra se tkun parti mir-records tagħna.  

Għar-rigward ta’ George Farrugia, kienet inizjattiva tiegħek bħala Chairman jew kien hemm xi talba?  

THE CHAIRMAN:  Le, kienet min-naħa tiegħi għax antiċipajt li jista’ jkun hemm punt faċilment antiċipabbli.  Din hija xi ħaġa li qatt ma kien hemm bħalha, proklama li tingħata lil xi ħadd li jintalab jixhed mhux il-qorti iżda quddiem Kumitat Parlamentari u ma rridx li l-Kumitat jitlef seduta għal dak l-iskop.  

ONOR. OWEN BONNICI:  M’iniex qed ngħidlek li l-animu kien ħażin.  

ONOR. CHRIS AGIUS:  Jiġifieri hu rċeviha t-taħrika u għadu m’oġġezzjonjax li jixhed.  

THE CHAIRMAN:  Irċeviha lbieraħ.  Tista’ tgħidilna l-Iskrivana tal-Kumitat.

L-ISKRIVANA TAL-KUMITAT:  Bgħattlu email ilbieraħ u fiha talbu wkoll to acknowledge receipt tagħha imma s’issa għadni ma rċevejtx lura, però għandi record li l-email ġiet delivered.  

ONOR. OWEN BONNICI:  Jiġifieri għada se jihxed?  

THE CHAIRMAN:  La qegħdin fiż-żifna tajjeb ngħidu li l-Iskrivana kellha mhux ftit diffikultajiet – u hawnhekk qed nipprova nimmiżura l-kliem....  B’rispett lejn il-Kumitat u partikolarment lejn min indikah bħala xhud, kellna nagħmlu ċerta insistenza għax ma tantx kien hemm kollaborazzjoni biex ningħataw id-dettalji fejn nistgħu nibagħtu n-notifika.  Ma nsibx diffikultà li Ms Brincat tgħid hi x’kienu l-fatti.  

L-ISKRIVANA TAL-KUMITAT:  Nista’ nikkonferma li kelli diffikultà biex inġib il-contact details però at this stage ma naħsibx li huwa sew li ngħid minn fejn ġibthom.  

ONOR. OWEN BONNICI:  Jiġifieri d-diffikultà kienet biex tinnotifika lis-Sur Farruiga.  

L-ISKRIVANA TAL-KUMITAT:  Iva, għax ma stajtx insib contact details tiegħu minn imkien.  

THE CHAIRMAN:  Jiġifieri kellna saħansitra diffikultà biex ningħataw id-dettalji fejn għandha tintbagħat in-notifika, let alone biex jiġi jixhed u ma jqajjimx il-punt tal-proklama.  

ONOR. OWEN BONNICI:  Tifhimnix ħażin, Sur Chairman.  Ħadd mhu qed jgħid li l-animu tiegħek kien ħażin imma the road to hell is paved with good intentions.  Hawnhekk hawn ċerta proċedura li mhijiex qiegħda hawn għat-tiżjin imma biex tiġi segwita.  

THE CHAIRMAN:  Bottomline hu li r-ruling tal-Ispeaker tani raġun.  

ONOR. OWEN BONNICI:  Ħadd mhu qed jgħidlek li ma kellekx raġun.  

THE CHAIRMAN:  Mela, allura x’qegħdin ngħidu?  

ONOR. JUSTYNE CARUANA:  Aħna li stennejna – bla ebda diżrispett lejn ħadd, aħna niskambjaw ħafna emails – email qasira li…

ONOR. OWEN BONNICI:  ...tgħidilna jekk naqblux li għandna nitolbu ruling lill-speaker.  Għandi nsir naf wara li saret it-talba li kien hemm ittra mingħand Dott. deMarco?  

ONOR. JUSTYNE CARUANA:  Ħdimna tajjeb, ikkoperajna u naħseb li fuq punt bħal dan…

ONOR. LUCIANO BUSUTTIL:  Il-kontenut tal-proklama nafu xinhi.  

ONOR. BEPPE FENECH ADAMI:  Il-kwestjoni tal-proklama sorvolata; hemm ruling tal-Ispeaker li jgħid li dan irid jixhed.  Issa jekk se naħlu seduta biex noqogħdu niddiskutu x’missu sar, naħseb li dawn in-nies… 

ONOR. JUSTYNE CARUANA:  Le, mhux dak il-punt.  

THE CHAIRMAN:  Onor. Busuttil, diġà lil Ms. Brincat biex iġġib kopja tal-proklama; l-Iskrivan tal-Kamra diġà ġab kopja tal-proklama.  Wieħed jista’ jagħmel google search u jsibha imma l-Kumitat mhux hekk jimxi.  Ħsibt għaliha wkoll għax dejjem nipprova nkun pass ‘il quddiem minn ħaddieħor; nipprova, mhux dejjem jirnexxili.  

ONOR. OWEN BONNICI:  Jien nerġa’ ngħid li d-deċiżjonijiet jittieħdu hawnhekk fil-Kumitat għax illum kienet tajba u għada jista’ jkun li chairman ieħor jieħu deċiżjonijiet ħżiena.  

THE CHAIRMAN:  Għalissa għandkom lili, titqannew bija!  

ONOR. JUSTYNE CARUANA:  U le, m’aħniex imdejqin bik.  Dwar il-punt tas-Sur Tancred Tabone, naqbel perfettament mal-Onor. Bonnici li jiġi hu hawnhekk u jiddikjara għax inkella jkun qed skatta wkoll il-mekkaniżmu tal-guidelines.  

THE CHAIRMAN:  Ma nsibx diffikultà.  Tridux għall-formalità naqraw l-ittra li rċevejt?  

ONOR. JUSTYNE CARUANA: Jekk jogħġbok.  

THE CHAIRMAN:  Tajjeb ngħidu li l-Membri tal-Kumitat għandhom din l-ittra għax ġiet iċċirkolata b’email.  Ikkoreġuni jekk le.  Ġiet iċċirkolata wara li talab għaliha l-Onor. Bonnici. Issa se taqraha Ms. Brincat.

L-ISKRIVANA TAL-KUMITAT:  Ittra mingħand Dott. Gianella deMarco mibgħuta liċ-Chairman tal-PAC fis-6 ta’ Diċembru fejn qed tgħid hekk:

“Mibgħuta bil-posta u b’email fl-indirizz anna.brincat@parlament.mt:
  
“Sur Chairman, 

Qiegħda niktiblek għan-nom tal-klijent tiegħi, Tancred Tabone, u nagħmel riferenza għall-ittra tiegħek tal-5 ta’ Diċembru 2013 mibgħuta lilu fejn ġie mitlub sabiex jagħti x-xiehda tiegħu dwar ir-rapport tal-Awditur Ġenerali intitolat “An Analysis of the Effectiveness of Enemalta Corporation’s Fuel Procurement” nhar l-Erbgħa, 11 ta’ Diċembru 2013 fis-6:30 p.m. 

Nixtieq ninfurmak li s-Sur Tabone għaddej proċeduri penali in konnessjoni mal-Enemalta Corporation fuel procurement u għalhekk ninfurmak li, fiċ-ċirkostanzi m’għandux jiġi mitlub jixhed f’dan l-istadju.  Illi in oltre jiena se nkun msiefra f’dik id-data u għalhekk ma jkunx jista’ jattendi flimkien mal-avukat tax-xelta tiegħu kif hu intitolat li jagħmel.  Nistenna konferma mingħandek li l-Kumitat tiegħek mhux qed jinsisti li l-klijent tiegħi jixhed waqt li għandu proċeduri għaddejjin kontra tiegħu.”. 

THE CHAIRMAN:  Grazzi.  Xi ħaġa oħra?  

ONOR. OWEN BONNICI:  Biex nagħmluha ċara f’każ li hawn xi ħadd għadu ma fehemniex.  Li tgħid li jekk tixhed tikkrimina ruħek mhijiex skuża.  Trid tiġi hawn u jekk trid twieġeb hekk, għal kull domanda trid tgħid hekk.  Dan dejjem avviso ai naviganti.  

THE CHAIRMAN:  Naqblu.  Dik hija propjru r-raġuni għalfejn tlabt lill-Ispeaker biex dak il-punt ikun indirizzat.  Jiena li nistaqsi persuna meta kien chairman tal-Enemalta, billi jirrispondini mhux se jinkrimina ruħu.  Għax malli jien rajt dik dik l-ittra, xegħlu l-alarm bells.  Partikolarment b’rispett lejkom, il-Membri tan-naħa tal-Gvern li ndikajtuh fil-lista tax-xhieda tagħhom...  Malli jien rajt dik l-ittra, jiena fhimt li persuna qed tgħid li  jdumu kemm idumu – ġimgħat, xhur, snin – il-proċeduri fil-qorti, dan ma jixhedx.  Mhux hekk nibqgħu!  Hemmhekk qed titlob blanket exemption.  Kif aħna nafu, il-qorti titla’ tixhed, jekk ikun hemm domanda li tista’ tinkriminak tagħżel li…  U lanqas tkun dik l-aħħar kelma, nistgħu ninsistu li l-Ispeaker jagħti ruling fuqha, biex inkunu ċari.  

ONOR. OWEN BONNICI:  Għedta qabel u nerġa’ ngħidha; fejn hemm domanda li naħsbu li mhijeix se tinkriminah, se nibqgħu ninsistu fuqha.  Ma tarax!  

THE CHAIRMAN:  Dak huwa dritt ta’ kull Membru.  Nistgħu nimxu, kollegi?  Insejħu lill-Inġinier Camilleri.  

RAPPORT TAL‑AWDITUR ĠENERALI – AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (Kont.)

L-Inġinier Karl Camilleri daħal fil-Kamra.

L-INĠ. KARL CAMILLERI  Jiena, Karl Camilleri, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħini.  

THE CHAIRMAN:  Inġ. Camilleri, erġajt ġejt imsejjaħ biex twieġeb għal xi domandi ulterjuri, probabilment min-naħa tal-Membri tal-Gvern u għalhekk nistgħu nagħtu bidu għal dan.  

L-INĠ. KARL CAMILLERI:  Dejjem jekk hu possibbli u bil-permess tagħkom, peress li saru xi seduti oħra in the meantime, xtaqt nagħti xi kjarifikazzjonijiet dwar xi punti li qamu.  

THE CHAIRMAN:  Ma nsibx diffikultà.  Qabel inkomplu hawn talba mill-media għal xi filmati u ritratti.  Il-permess qed jingħata u nitlobkom tkunu fil-qosor.  

Inġ. Camilleri, tista’ tkompli.  

L-INĠ. KARL CAMILLERI:  Xtaqt nagħmel kjarifikazzjoni fuq erba’ punti.  L-ewwel punt huwa biex niċċara xi affarijiet dwar ix-xiehda tas-Sur Antoine Galea, it-tieni punt huwa dwar il-laptop d-dokumentazzjoni li ħadt mill-Enemalta, it-tielet punt huwa dwar il-permess li ngħata lil Pippo Pandolfino fuq il-laptop tiegħu u r-raba’ punt huwa fuq il-kuntratt ta’ Trafigura.  Nibda bl-ewwel punt.  

Jiena ma’ Antoine Galea ħdimt ħafna tajjeb però kif kien qal hu, kellna management styles differenti.  Meta jiena kont tkellimt dwar min għajjat il-Fuel Procurement Committee (FPC) meeting...  Ovvjament l-unika persuna li tista’ tgħajjat an FPC meeting hija ċ-chairman u allura li ridt ngħid dakinhar ma kienx li Antoine Galea għajjat il-meeting għax għandu l-awtorità jgħajjat meeting imma li ġie mgħajjat il-meeting minħabba telefonata li kien irċieva hu u allura kellna bżonn nagħmlu an extraordinary FPC meeting u kif għedt, huwa biss iċ-chairmann li jista’ jgħajjat dan il-meeting.  

It-tieni punt huwa rigward il-fatt li Totsa kienu kkuntattjawh.  Jiena ovvjament kont għedt li Antoine Galea, bħala chief financial officer (CFO), u anke l-Inġ. Philip Borg, kienu n-nies ma’ min, jekk ikollok xi domandi, tkun tista’ titkellem.  Fil-fatt, anke fix-xiehda tiegħu, huwa qal – u dan kien punt li ma ġiex f’moħħi dak il-ħin – li t-telephone number tiegħu kien ukoll fuq l-invitation to tender (ITT), jiġifieri awtomatikament huwa kien il-persuna li ddur fuqha biex tistaqsi jekk ikollok xi domandi oħra qabel ma jingħalaq l-ITT.  

L-aħħar punt huwa dwar il-famuż disagreement li kelli miegħu – li kont semmejtu –  meta kien irċieva t-telefonata.  Nerġa’ nagħmilha ċara li d-disagreement li kelli miegħu ma kienx għax hu ħa t-telefonata jew għax kien inqala’ l-każ imma iktar kienet – kif fil-fatt qal hu – dwar il-management style li forsi kien differenti minn tiegħi.  Li niftakar hu – u li qal anke hu fix-xiehda li ta – li meta rċieva dik it-telefonata ħassu kemmxejn urtat għax ħaseb li dak li kien qed jgħidlu min kien qed iċempillu kien qiegħed jattakka l-integrità tal-FPC.  Fil-fatt hu uża l-kelma “sfidajt” lil min ċempilli – jew kliem to this effect – biex jibgħatli lill-Enemalta sabiex jiċċara l-punt jekk hux veru jew le li bagħtu l-ITT u aħna ma rċevejnihx.  Fil-fatt, wara li jien kont tlabt liċ-chief information officer (CIO) jagħmel l-analiżi, ir-rapport kien ċar, fis-sens li kien hemm email li ma nqratx –  naħseb li din issa ġiet kjarifikata – u r-rapport ġie mogħti liċ-chairman.  Id-diżgwid li jiena kelli miegħu u ma kienx personali imma kien sempliċement għax ippretendejt li CFO ta’ dik il-portata ma kellux jisfida jew jiċċalinġja jew iħossu urtat jew jeħodha di petto imma sempliċement kellu jgħidilhom li jifhem x’kienu qegħdin jgħidului, jitlobhom jibagħtulna ittra imbagħad aħna nagħtukom il-kjarifikazzjoni.  Kien biss sempliċement fuq dak il-punt li we clashed.  Nerġa’ ngħid li s-Sur Antoine Galea huwa persuna ta’ kailibru kbir però għandu tip ta’ karattru u tip ta’ management style li huwa pjuttost iebes, jieqaf dejjem mal-punti tiegħu dejjem u naħseb li dan stajtu tarawh anke meta kien qed jixhed hawnhekk.  Huwa wkoll trait fil-karattru tiegħu li sa ċertu punt kont nammira u sa ċertu punt ridt naħdem bih, però kif se nsemmi iktar tard, kien punt li kont użajt meta konna qegħdin nittrattaw ma’ Trafigura fuq dak il-kuntratt.  

It-tieni punt li xtaqt nikkjarfika huwa dwar il-laptop tiegħi.  Kif kien qal is-Sur William Spiteri Bailey, meta kellna l-final meeting mal-ministru biex niċċara li jiena ma xtaqtx inkompli wara li spiċċali t-terminu tal-kuntrattt tiegħi, kemm għal raġunijiet personali u anke għal affarijiet ġenerali, ġiet diskussa l-possibilità li ssir handover.  Dwar dan kien hemm qbil li jsir xi xahar handover u jien tlabt li nżomm il-laptop.  Issa forsi kien hemm xi misunderstanding mis-Sur William Spiteri Bailey, però jekk jiena qed nitkellem mal-ministru fuq handover u qed nitlob biex inżomm il-laptop, mhux sempliċement biex inżomm laptop, speċi nieħu token gift u nibqa’ sejjer bih, imma biex nużah għall-handover.  Il-fatt jibqa’ – u din għedtha wkoll – li at the end of the handover period, missni ħassart kollox imma ġenwinament u onestament għedt li billi ma kenux talbuhuli fl-aħħar, meta kienu talbu d-dokumentazzjoni wara l-handover period, għedt li jekk forsi jkollhom bżonn iktar informazzjoni, almenu nkun nista’ nagħtihielhom.  

Rigward id-dokumentazzjoni għandi amment ċar li fl-aħħar siegħa jew sagħtejn li għamilt l-Enemalta, is-Sur William Spiteri Bailey ġie jarani biex jgħidli saħħa u grazzi.  Hemmhekk għandi amment ċar li kont għedtlu – ma nistax nifhem għaliex ma ftakarx – li kont se nieħu d-dokumentazzjoni miegħi.  Jibqa’ però l-punt importanti li f’dak il-perjodu jien kont qiegħed nagħmel handover, imbagħad meta f’Jannar is-Sur Louis Giordimaina kien talabni l-informazzjoni, jien mill-ewwel għedtlu biex meta jrid jiġi jiġborha.  Meta rajt li kien hemm titubazzjoni dwar meta ġejjin jiġbruha, jien stess pesonalment, qbadt u ħadt l-informazzjoni lura l-Enemalta, jiġifieri ma kelli l-ebda problema biex nieħu d-dokumentazzjoni lura.  Kif għedt l-aħħar darba, id-dokumentazzjoni ħadtha l-ewwel nett għax xtaqt inżomm xi ħaġa li ħdimt fuqha jien għall-posterità u fl-istess ħin, meta tkun qed tagħmel handover ikun tajjeb li jkollok xi dokumentazzjoni fuqiex taħdem.  

It-tielet punt jirrigwarda l-laptop ta’ Pippo Pandolfino.  Waqt ix-xiehda tiegħu, Pippo Pandolfino qal li l-permess biex iżomm il-laptop kont tajtulu jien.  Effettivament, jien kont għedtlu li jista’ jżomm il-laptop però se nispjega ftit il-background tal-kwestjoni.  Sfortunatament m’għandix dokumentazzjoni dwar dan għax kollox kien verbali però  niftakar ċar għax dan kien l-ewwel każ – kont ili hemmhekk xi tliet xhur, erbgħa meta s-Sur Pandolfino qalli li se jitlaq u għamilli din it-talba.  Niftakar li kien ġie u qalli li kien diġà mar ikellem liċ-chairman, Alex Tranter, però kien qallu biex jiġi jkellem lili fuq din il-biċċa xogħol.  Kif semma hawnhekk ukoll waqt ix-xiehda tiegħu, hu ma xtaqx sempliċement jieħu d-data, jitfagħha fuq hard drive u titlaq biha, imma ried jagħmel dan biex ikun jista’ jgħin lil Antoine Galea waqt il-handover period tiegħu.  Għalhekk huwa xtaq il-permess li jżomm dik l-informazzjoni ħalli jkun jista’ jgħin lil Antoine Galea.  Fil-fatt, fix-xiehda tiegħu huwa qal li sa Settembru 2009 kien għadu qed jagħmel il-handover period u jgħin lil Antoine.  Jien għedtlu biex jistenna ftit ħalli nikkonsulta ftit u mmur lura għandu.  Mort inkellem liċ-chairman li kien Alex Tranter u għedtlu li Pippo Pandolfino xtaqt iżomm il-laptop biex ikompli jagħmel il-handover period.  U l-ewwel ħaġa li niftakar li qalli Alex Tranter kienet iva, dan dejjem jista’ jikkupjah imma l-għan tiegħu hu biex jgħin fil-handover procedure u allura effettivament qal li ma kellu l-ebda problema u niftakar li kien uża l-kliem “tista’ tmexxi”.  Apparti l-fatt li jien mort nistaqsi parir, ħadtha wkoll li kien ta l-permess li nista’ nagħmel din il-biċċa xogħol.  Allura kont mort għand Pippo Pandolfino u għedtlu li seta’ jżommu għall-għan biex jagħmel il-handover procedure.  Infakkar ukoll li din ma kenitx l-ewwel darba li kien hemm xi chief executive officer (CEO) li ħa xi informazzjoni.  Anke fix-xhieda ta’ Pippo Pandolfino intqal li Ray Attard, li kien CEO fi żmien Tancred Tabone, kien ġie mogħti l-permess iżomm il-laptop u waqt ix-xiehda tas-Sur David Spiteri Gingell, ġiet murija wkoll informazzjoni mill-personal computer tiegħu bħala parti mix-xiehda.  Jiġifieri at the end of the day, kien hemm diġà preċedent li kien hemm xi ħadd li żamm informazzjoni qabli.  

Rigward dan għandi bżonn inżid punt ieħor u ngħid li kont ftit diżappuntat u mbellaħ fuq din il-biċċa xogħol għax filwaqt li kienu għaddejjin dawn is-seduti, l-Enemalta kitbitli biex tistaqsini għaliex jien tajt il-permess lil Pippo Pnadolfino jżomm il-laptop tiegħu.  Jien ovvjament, dak li għedtilkom hawn, ktibtu u bgħattu lis-Sur D’Ambrogio-Araci.  Wara ftit żmien reġa’ rrispondieni lura u qalli li jixteiq jinfurmani li s-Sur Alex Tranter kategorikament qed jinnega li jien qatt tkellimt miegħu fuq din il-biċċa xogħol.  Jiena ovvjament bqajt imbellaħ u anke ftit diżappuntat għax jien ċert daqskemm jien ċert li qed inkellimkom hawnhekk li mort inkellmu.  Konti ili hemm tliet xhur, ma naħsibx li deċiżjoni bħal din se naqbad u neħodha “hekk”!  Jiġifieri żgur li kont se mmur nieħu l-parir u l-permess tiegħu.  

ONOR. JUSTYNE CARUANA:  U dawn l-affarijiet issa qed tiftakarhom wara l-aħħar seduta li kellna?  

L-INĠ. KARL CAMILLERI:  Le, dawn mhux issa qed niftakarhom.  Dawn qamu fis-seduti ta’ wara li xhedt jien għax il-każ tal-laptop ta’ Pippo Pandolfino ma ġiex mistoqsi lili meta kont hawnhekk jiena.  

ONOR. JUSTYNE CARUANA:  Però kona staqsejnik dwar il-laptop tiegħek.  

L-INĠ. KARL CAMILLERI:  Però jien dwar il-laptop ta’ Pippo Pandolfino kont qed nitkellem.  

ONOR. OWEN BONNICI:  Jiġifieri Alex Tranter lil Enemalta qallhom li mhux veru li Karl Camilleri kien talbu permess biex is-Sur Pandolfino jieħu l-laptop u inti qed tgħid li dan mhu veru xejn.  

L-INĠ. KARL CAMILLERI:  Jiena mort inkellmu...  Jien kelli fiduċja assoluta f’Alex Tranter, kont naħdem tajjeb ħafna miegħu għalkemm kellna d-diżgwidi tagħna regolari fuq ix-xogħol, però li ma jiftakarx każ daqshekk ovvju...  Li Pippo stess kien qalli, waqt il-konverżazzjoni li kelli miegħu, li hu mar ikellem liċ-chairman u ċ-chairman qallu biex jiġi għandi biex ikellimni, diġà huwa fatt li kien hemm dik il-konverżazzjoni, imbagħad jien mort inkellem lilu.  Kif għedtilkom, jien kont ili hemm tliet xhur u ma naħsibx li deċiżjoni bħal din kont se naqbad u neħodha għadni dieħel.  Allura kont ikkonsultajt u tlabt il-permess lilu u meta qalli “tista’ tmexxi”, jien...  Jien lil Alex Tranter kont drajtu, meta kien jgħidli “tista’ tmexxi” kien daqslikieku għandi l-go ahead tiegħu fuq il-ħaġa.  

ONOR. OWEN BONNICI:  Lis-Sur Tranter kellimtu?  Ikkomunikajt miegħu?  Bgħattlu xi email?  
L-INĠ. KARL CAMILLERI:  Le, il-komunikazzjoni li kelli jien kienet biss mas-Sur D’Ambrogio-Araci li huwa l-awditur intern tal-Enemalta.  

ONOR. JUSTYNE CARUANA:  Li kieku m’erġajniex sejjaħnilek hawnhekk aħna, dawn l-affarijiet…  Meta ġejt quddiemna l-ewwel darba, għax kienu ntqalu xi affarijiet min-naħa tiegħek li ma kenux jaqblu mal-verżjoni ta’ Antoine Galea, hu għamillek protest ġudizzjarju.  

L-INĠ. KARL CAMILLERI:  Iva, u kien ikkjarifikajthom.  

ONOR. JUSTYNE CARUANA:  Imma inti, min-naħa tiegħek, kieku aħna m’erġajniex sejjaħnilek, dawn l-affarijiet li ġejt tgħidilna llum, kienu jibqgħu hemm?  

L-INĠ. KARL CAMILLERI:  Le, jekk nitkellmu fuq il-kjarifikazzjoni ta’ Antoine Galea, jiena personalment ma ħassejtx li l-kjarifikazzjonijiet li għamilt fuqu kienu kbar, però xorta xtaqt nikkjarifikahom għax hu għamel il-protest ġudizzjarju.

ONOR. JUSTYNE CARUANA: Imma inti rrispondejtu?

L-INĠ. KARL CAMILLERI:   Sempliċement għedtlu b’ittra ta’ avukat li jien m’għedt xejn li bih kont qiegħed inħammġu jew xi ħaġa hekk.  Però it-tliet punti li qajjimt fuq dawn kienu, l-ewwel wieħed li veru ċ-chairman bilfors irid jgħajjat l-FPC meeting....

ONOR. JUSTYNE CARUANA:  M’iniex se nidħol fil-mertu ta’ dawk għax fuq dawk se nidħlu aktar tard, imma jien qed nistaqsik jekk kieku ma sejjaħnilekx  aħna – naf li qabel tlaqt konna avżajnik li aktarx se terġa’ tiġi, imma meta, kif u come ma kontx taf; stajna m’għajjatnilekx – inti min-naħa tiegħek kontx se tieħu xi azzjoni jew kontx se tagħmel xi ħaġa biex twieġeb.

L-INĠ. KARL CAMILLERI:  Biex inwieġeb dwar xiex?

ONOR. JUSTYNE CARUANA:  Dwar l-affarijiet li ntqalu.  Għax illum donnok ġejt biex tirrispondi għall-affarijiet li ntqalu.  

L-INĠ. KARL CAMILLERI:  Xtaqt nikkjarifika dawn il-punti.

ONOR. JUSTYNE CARUANA:  Imma li kieku ma sejjaħnilekx, inti x’kont se tagħmel?  Kont tħallihom għaddejjin?

L-INĠ. KARL CAMILLERI:  Le, at the end of the day kieku m’għajjattulix kont nieħu parir legali, imbagħad nara kif nimxi minn hemmhekk.  Però billi kelli din l-opportunità u intom stess kontu għedtuli li x’aktarx kont se nerġa’ niġi, għedt mela niġi u nagħmel dawn il-kjarifikazzjonijiet.  Però nerġa’ ngħid li l-kjarifikazzjoni ta’ Antoine Galea naħseb li bilkemm kienu jimmeritaw il-protest għax kienu....  

ONOR. JUSTYNE CARUANA:  Imma issa dik...  Jien biex ma ninterrompikx ħalli ma nfixklekx.

L-INĠ. KARL CAMILLERI:  Xtaqt insemmi l-każ, għax kien hemm ħafna diskussjonijiet dwaru, ta’ Trafigura.  M’hemmx għalfejn intawwalha, ngħid biss li s-CEO għandu r-responsabbiltà li jieħu d-deċiżjonijiet finali għal kull ma jsir fil-korporazzjoni.  Jiena kont fl-eżekuttiv u l-bord kien non-executive, jiġifieri dak li jagħtik id-direzzjoni u inti trid tara kif tmexxi.  Mill-esperjenza li għandi fl-20 sena li ħdimt – u ħdimt f’ħafna setturi – waħda mill-ikbar problemi li qatt ikollok f’kull settur li tista’ taħdem huwa li jkollok problemi mas-suppliers.  Mas-suppliers se jkollok tliet tipi ta’ problemi; jew quality of supply, jew timing of supply, jew quantity of supply.  Fil-fatt l-Ingliżi għandhom terminoloġija għal dan; managing the supplier għaliex fl-aħħar mill-aħħar you are a supplier down the chain, jiġifieri anke inti jista’ ikollok il-problemi biex tagħti servizz.  Infakkar ukoll li f’dan il-perjodu, jiġifieri fl-2011 kelli ħafna iktar affarijiet li kont qed naħdem fuqhom bħall-ispecial purpose vehicle (SPV), il-proġett ta’ Delimara u l-interconnector, jiġifieri din ma kenitx l-unika ħaġa fuq il-platt tiegħi.  Intqal li hawnhekk forsi kaxkart saqajja.  Jien li nista’ ngħid biss hu li ħdimt  bl-iktar mod ħolistiku, li dejjem ħadt id-deċiżjonijiet għat-tajjeb u għall-ġid tal-korporazzjoni u li dejjem imxejt bl-iktar mod kawt, ma qbadtx u ħadt deċiżjonijiet qabel ma kkonsultajt ma’ kulħadd.  Fil-fatt fuq dan il-każ kien hemm involut kważi kulħadd; iċ-chairman kien informat il-ħin kollu fuq x’kien qed jiġri, kont qed nieħu parir legali mingħand Dott. Damien Degiorgio li kien l-avukat intern, kont qed nieħu parir legali dwar il-kuntratti mingħand Dott. Erica Grech li kienet l-esperta tal-kuntratti interni, kien hemm Janice Mercieca u Antoine Galea bħala CFO, kont qed nitkellem ukoll mal-Inġ. Peter Grima u l-managers tal-power stations u  kont qed nitkellem ukoll mal-Inġ. Philip Borg fejn ma’ kull darba li jkun hemm consignment li ma jolqotx eżatt l-ispecifications, kont nitlob lix-shipping jibagħtu ittra biex jirrimarkaw li qed naċċettawh, però  bi protest.  Anke jien kont ktibt xi ittri biex nirrimarka li assolutament ma konniex kuntenti b’dan il-mod u b’dan l-aġir għax dan fl-aħħar mill-aħħar kien qed jolqtilna the most important factor, li kien is-sulphur.  Dak kien the major kind of non-compliance li jista’ ikollok f’kuntratt bħal dan.  Apparti dawn in-nies kollha, kien hemm ukoll il-regulatory office li kien qed jikteb lill-MEPA u l-MEPA ovvjament kienet qed tikkorrispondi lura mar-regulatory office fejn mill-informazzjoni li kont mogħti, il-MEPA kienet mgħarrfa, kienet qed tifhem is-sitwazzjoni, però kienet qed twiddibna u tfakkarna li hemm il-liġijiet li rridu nimxu magħhom li nfakkar li kienu tlieta; l-actual sulphur content tal-1%, il-large combustion plant directive il-famuż 3% ta’ less than 0.85% over 48 hours u l-Integrated Pollution Prevention and Control (IPPC) in-National Ceiling Directive li kienet titlob an annual average of 0.7%.  Meta kien qed jiġri dan il-każ jiena mill-ewwel irreaġixxejt – u dan naħseb li kien qiegħed ukoll fil-korrispondenza li bagħtulkom – u għedtilhom li din ma jistax ikun naċċettawha, hemm bżonn li jagħtuna s-sulphur content kif suppost.   Però ovvjament, wara ftit, ir-risposta ta’ Trafigura kienet li they had a force majeure.  Ġie msemmi hawnhekk kemm-il darba li l-force majeure li qajjmu huma kienet minħabba  in-nuqqas tal-0.3% sulphur li kien hawn fis-suq u li għalhekk ma setgħux jagħmlu l-blending.  Dan kien ikkawżat minħabba li l-Ġappun kien qed jixrob iż-żejt kollu wara dak li ġara f’Fukushima u anke minħabba l-fatt li kien hemm il-gwerra ċivili għaddejja fil-Libja li kien a main supplier tal-0.3%.  F’din is-sitwazzjoni, bħala CEO, kelli żewġ options, l-ewwel option kienet li nwaqqa’ il-kuntratt, kif ġie diskuss hawnhekk, jew inkella li ninforza l-kuntratt.  Issa mhux billi tgħid li se taqbad u tieħu deċiżjoni u mod kawt kien li naraw kif se tevolvi s-sitwazzjoni.  Jiena kont qiegħed nitkellem ukoll mal-inġiniera tal-power stations  li kienu qegħdin jassigurawni li ma konniex qed naqbżu l-limiti leġiżlattivi.  Fil-fatt sal-aħħar tas-sena l-limiti leġiżlattivi ma nqabżux.  Minn dak il-lat jien bqajt ninsisti li rridu nimxu ma’ Trafigura b’tali mod u manjiera li huma jagħtuna l-limit ta’ 0.7% as required.  Kif għedt, kelli l-għażliet li jew inwaqqaf il-kuntratt jew li nibqa’ għaddej bil-kuntratt. Jekk kont se nwaqqaf il-kuntratt, kelli ħafna affarijiet li ridt nieħu in konsiderazzjoni.   L-ewwel nett, jekk inwaqqaf il-kuntratt ma’ Trafigura, kont se nispiċċa bla fuel.  Fil-fatt naħseb rajtu wkoll fid-dokumentazzjoni li bagħtulkom l-Enemalta, li hemm email datata 31 ta’ Jannar 2011 – diġà ssemmiet mill-Inġinier Grima – li kienet jgħid hekk:

“We will run out of fuel on the 3rd February p.m.  Therefore by the 2nd we definitely will require the TRF of the vessel.”.

Jiġifieri kif kien semma l-Inġ. Grima, litteralment konna qed naħdmu – kif jgħidu l-Ingliżi – from hand to mouth, għaliex jekk ma jidħollokx il-vapur in time inti se tispiċċa mingħajr fuel.  Ma kellniex reserves biex noqogħdu xxamplati,  u naħseb li dan ġie vverifikat sa ċertu punt miċ-chairman preżenti fid-dokumentazzjoni li bagħat.  Allura jekk kont se nwaqqaf il-kuntratt ma’ Trafigura, ridt insib, qabel ma joħroġ it-tender, a bridge contract.  Jekk noħroġ a bridge contract ma kelli l-ebda garanzija lanqas li kont se nsib il-0.7% fis-suq għax il-0.7% mhux xi ħaġa li ssibu mill-ewwel, dak irid jiġi blended u allura jekk kont se nagħmilha x’aktarx li kont se nixtri żejt li kien iktar għoli u allura kienet tiġi kontrina in terms ta’ regolamenti u leġiżlazzjoni.   The next step kienet se tkun li noħorġu tender ġdid u ovvjament  lil Trafigura ma tistedinhomx għax tkun waqqaftilhom kuntratt, però se tistieden lil Totsa.  Issa kif tafu, Totsa u Trafigura kellhom l-istess aġent.  Allura x’se nagħmel jien?  Ma nibgħatx lanqas lil Totsa?  Allura wieħed seta’ jibgħatli mandat ta’ inibizzjoni li għandi kuntratt viġenti miegħu u qed inwaqqgħu b’mod forsi callous, u jekk ma kontx nistieden lil Totsa kienu jgħidu “dan x’jiġifieri lilna ma tistedinniex? Aħna m’għandniex x’naqsmu ma’ Trafigura”. U konna nispiċċaw b’xi żewġ mandati ta’ inibizzjoni u neħlu.  Fl-istess ħin, anke li kieku rnexxielna noħorġu t-tender u xi ħadd jirbaħha, kelli żewġ problemi oħrajn.  L-ewwel nett ma kellna l-ebda garanzija li din il-force majeure li kienu qed isemmu s-suppliers tagħna, aġenti oħra ma kienux se jsofru minnha, u anke li kieku kien jirnexxielhom jagħtuna l-0.7%, billi diġà kellna madwar three or four consignments above the 0.7%, jekk dawn is-suppliers il-ġodda kienu se jiġu fid-diffikultà, allura l-Enemalta kien se jkollha  problema biex noqogħdu within the requested limits.  F’dak il-każ konna diġà f’sitwazzjoni daqsxejn iebsa fejn ma tistax tiċċaqlaq.  Infakkar ukoll li mid-dokumentazzjoni li ħarġet u anke mill-email li kienet bagħtet Dott. Erica Grech, kien jidher ċar li l-kuntratt kif kien iffirmat ma kien hemmx mod fejn tiċċaqlaq faċli, ma kien hemm l-ebda liquidated damages clause u kien hemm ukoll il-force majeure clause li huma kienu qed iwettquha.  Allura li kieku ġara dan il-każ, kien ikolli mmur bilfors il-Qorti, għax ovvjament huma kienu se jillitigawha.  Issa nfakkarkom li skond il-kuntratt,  il-Qorti fejn setgħu jiġu diskussi dan it-tip ta’ kuntratti kienet Londra.  Issa apparti l-fatt li l-ispiża legali kienet se tkun sinifikanti għax hemmhekk trid tqabbad xi kumpanija ta’ Queen’s Councils li ovvjament il-fees tagħhom huma għoljin, aħna konna f’sitwazzjoni li kien spjegali ċar l-avukat fejn każ ta’ danni ma kellniex għax konna diġà qegħdin nimxu within the limits li kellna, huma kienu qed jikkwotaw il-force majeure – u l-Ingliżi kienu jafu x’jiġifieri force majeure għax kienu diġà, sa ċertu punt, imdaħħlin għalkemm forsi mhux b’mod uffiċjali, fil-gwerra tal-Libja u allura kienu jafu x’qed jiġri – u allura real damages ma kellniex u ma stajniex ngħidu that we were actually having real damages.  Allura ma kellniex każ.  Jiġifieri jekk qatt konna nagħmlu hekk, il-parir legali kien li x’aktarx nitilfuha għax sa dak il-punt konna għadna within the limits.  Irrid ngħid illi kieku konna nitilfu dan il-każ u kollox kien imur kompletament kontrina, għall-bżonn il-Qorti kienet iġġegħelna nħallsu l-ispejjeż legali kollha u l-kuntratt kif inhu kollu.  Dan apparti l-fatt li dak il-ħin l-Enemalta, biex tkompli għaddejja, kienet ħarġet tender ieħor u allura forsi llum m’aħniex qegħdin niddiskutu liċenzji tal-Enemalta, imma kif l-Enemalta għandha ‘il fuq minn €1 biljun dejn għax għal sitt xhur jew għal sena sħiħa, kellna kuntratt għaddej, ridna nħallsuh u żejt ma ħadniex.  Jiġifieri dik id-deċiżjoni kienet ftit iebsa.  Meta mbagħad bdew jgħaddu l-ġimgħat u anke x-xhur bdejt ninduna li din is-sitwazzjoni kienet qed twassalna to the limit, jiġifieri ma stajniex nibqgħu għaddejjin hekk il-ħin kollu.  U allura, kif jgħidu, plan B was in order.  Ovvjament kulħadd kien qed jikkorrispondi miegħi, fosthom l-Inġ. Micallef li kien qed jgħidli ċar u tond li għalkemm m’hemmx klawsoli, il-kuntratt jgħid “hekk”, “hekk” u “hekk”, Antoine Galea li kien qed jgħidli li qed inħallsu għal “dan”, imma m’aħniex qed nirċievu “dan” u l-Inġ. Grima li ovvjament kien inkwetat għall-operat u biex iżomm il-limiti.  Però jien ma stajtx nisma’ biss dak li kienu qed jgħidu dawn it-tlieta min-nies imma ridt nisma’ dak li qed jgħid kulħadd u kont ukoll qed nieħu pariri legali.  Meta kont nitkellem mal-avukat hu kien jgħidli biex dejjem inqisu bħala tabib; hu jagħtini l-parir bħat-tabib, fis-sens li jekk jien marid irrid noqgħod attent x’nagħmel, x’nixrob, x’niekol u li nieħu l-mediċini, u jekk ma nagħmilx hekk allura hu d-dover tiegħu ikun għamlu.  Allura jien ridt nisma’ ta’ kulħadd u fl-aħħar nieħu deċiżjoni l-iktar għaqlija għall-korporazzjoni.  At that point in time, speċjalment meta wasalna f’sitwazzjoni fejn kien jidher ċar u tond li x-shipments li ġejjin kienu se jkunu ħafna iktar qawwijin, l-inġiniera qaluli li jekk se nibqgħu sejrin hekk, se nbatu.  Mela allura ridna mmorru għal plan B.  Meta George Farrugia kien talab li jsir dan il-meeting ma’ Mark Russell, tkellimt maċ-chairman, għedtlu li se nippruvaw nuruhom l-indignation tagħna fuq dan il-kuntratt u nisfurzawhom jimxu miegħu.  Kont qabbadt lil Antoine Galea jieħu ħsieb in-negozjati u kont għedt ukoll lill-Inġ. Micallef u lill-Inġ. Grima – l-iktar tlieta li riedu jinfurzaw il-kuntratt – però sfortunatament dan tal-aħħar kien imsiefer meta sar il-meeting. Jien ma kontx dħalt għal dak il-meeting imma ħadt  a fall-back position f’każ li jinqala’ xi ħaġa, apparti li warajja kien hemm ukoll fall-back position taċ-chairman.  Minn dak il-lat, kif tafu, Antoine Galea kien iebes ħafna, veru għamel biċċa xogħol sew fejn inforza l-penali – għax aħna ma stajniex inwaħħluhom ta’ danni – ta’ $0.25 miljun, u ċċaralhom li jekk jerġgħu jiksruha, se jaqilgħu multa oħra ta’ $400,000 kull darba li jagħmlu dan.  U minn dakinhar ‘il quddiem ma nistax ngħid eżatt x’ġara internazzjonalment, però meta kienu bagħtu l-ewwel draft tal-kuntratt tant kien qasir li jien tajtu lill-avukati tagħna li min-naħa tagħhom ħarġu b’kuntratt li kopja tiegħu qiegħda fid-dokumentazzjoni li tatkom l-Enemalta.  Infakkar li t-tielet paragrafu ta’ dan il-kuntratt jgħid hekk:

“The parties are desirous of solving and ensuing dispute by means of the present agreement, provided that it is clear between the parties that Enemalta is not at all interested in collecting penalties from Trafigura and is solely interested in being provided with a product which meets the specs agreed between the parties and which ensure that Enemalta meets its various regulatory obligations.”.

L-interess tiegħi, at the end of the day, kien li ma nipperikolawx is-saħħa tal-bniedem u nimxu mal-leġiżlazzjonijiet viġenti li jmexxu lill-Enemalta.  Allura trid timxi b’ċerta kawtela.  Fil-fatt irnexxielna.  Trafigura ħadu l-messaġġ, is-sulphur content beda nieżel, l-average tas-sulphur content kien ta’ 0.69% u b’hekk bqajna within the legal limits throughout the entire terms of the contract u b’dan il-mod u manjiera rnexxielna nsolvu din il-problema.  Jiġifieri mhux tkaxkir tas-saqajn kien imma kawtela għax fl-aħħar mill-aħħar jien ma nistax naqbad u ngħid “aqta’, mexxi, għandkom raġun, ejjew naqbdu u we barge in imbagħad naraw x’jiġri”.  Ċerti affarijiet trid teħodhom b’kawtela. 

ONOR. BEPPE FENECH ADAMI:  Kien hawn min xehed – bħalissa insejt min kien – li by the end of the process it levelled out.  

L-INĠ. KARL CAMILLERI:  It levelled out għax huma mbagħad bagħtu....

ONOR. BEPPE FENECH ADAMI:  Jiġifieri bdew jagħmlu kunsinni with a sulphur content which was much less, so that at the end inti tkun ġejt in line mar-requirements internazzjonali tagħna.

L-INĠ. KARL CAMILLERI:  Hekk hu.  Fil-fatt, kif anke kien qal meta ġie mistoqsi minnhom, l-Inġ. Grima, effettivament naħseb li morna ftit minn fuq.  Apparti l-fatt li t-total kien 0.69%, xorta waħda we cashed in fuq penali ta’ €0.25 miljun.  

ONOR. JUSTYNE CARUANA:  Jekk se tikkwota xhud ieħor kkwotah tajjeb almenu; ma qalx li cash....

L-INĠ. KARL CAMILLERI:  Mhux cash imma naqqasnihom mill-pagamenti.  

ONOR. JUSTYNE CARUANA:  Għax aħna tlifna fuq il-premium li ħallasna.  Jekk inti baqagħlek kompli; malli tgħidilna li lest nibdew bid-domandi.

L-INĠ. KARL CAMILLERI:  Jiena prattikament lest. Nirringrazzjakom. Għalissa m’għandix punti oħrajn.

ONOR. BEPPE FENECH ADAMI:  Fuq dan li għadek kemm għedt, ngħid sew li sussegwentement għall-penali ta’ $0.25 miljun, bdew jiġu kunsinni of a better quality than the minimum required?  

L-INĠ. KARL CAMILLERI:  Eżatt.  As was required għax min-naħa tagħna l-0.7% was required.  

ONOR. BEPPE FENECH ADAMI:  U naqblu li meta jkollok a better quality of supply, the cost is more expensive.  

L-INĠ. KARL CAMILLERI:  Ħafna iktar għoli.

ONOR. BEPPE FENECH ADAMI:  U naqblu wkoll li minkejja li kien qed ikun hemm  a better quality in the fuel supply, baqa’ jitħallas l-istess prezz.

L-INĠ. KARL CAMILLERI:  Aħna bqajna bl-istess rata qisna qed inħallsu konsinna normali tal-0.7%.

ONOR. BEPPE FENECH ADAMI:  Jiġifieri x-xenarju huwa dan:  Kellna sitwazzjoni fejn konna qegħdin inħallsu prezz għoli għal xi ħaġa li ma kenitx ta’ kwalità li konna ftehemna dwarha....

L-INĠ. KARL CAMILLERI:  Biex nikkoreġik, fuq il-kuntratt kien hemm ħafna kunsinni, ma niftakarx eżattament kemm...

ONOR. BEPPE FENECH ADAMI:  Kien hemm kunsinni li kienu tajbin, fis-sens tlabna “A” u tawna “A”, kien kunsinni fejn tlabna “A” u minflok tawna “A” tawna “A-” u ħallasna l-istess ta’ “A”, imbagħad to make up for the “A-” ġew numru ta’ kunsinni li minflok tawna “A”, tawna “A+” u bqajna nħallsu l-prezz ta’ “A”.  Meta tagħmel dak li ħallasna żejjed fl-“A-” u dak li ffrankajna fl-“A+”, x’jammonta?

L-INĠ. KARL CAMILLERI:  Jekk inti tara r-riżultat finali tal-kuntratt, milli ntqal hawnhekk kien 0.69%, jiġifieri laqat il-limitu rikjest.  L-Enemalta żammet mal-liġijiet viġenti li kien hemm, jiġifieri l-actual sulphur content, il-large combustion plant  u  l-IPPC, jiġifieri qgħadna within that level u ħadnilhom minn fuq il-kont – għax niftakar li mhux tawna ċekk imma sempliċement ma ħallasnihomx –  $0.25 miljun.  

ONOR. BEPPE FENECH ADAMI:  U allura  dak ġie qisu akkwist.  Mhux hekk? 

L-INĠ. KARL CAMILLERI:  Tista’ tarah hekk; ovvjament kien penali għall-inkwiet kollu li qalgħulna.

ONOR. OWEN BONNICI:  Ma nafx jekk tiftakarx li fiż-żmien li inti kont CEO kien hemm kontroversja fuq Trafigura għax din kienet tagħmel gasoline blending ftit ‘il barra minn Wied il-Għajn; kienet tixtri kunsinna ta’ żejt maħmuġ, tnaddfu fit-territorial waters ta’ Malta, kienu rmew il-ħmieġ u t-tajjeb naturalment biegħuh.   Inti għandek informazzjoni jekk dan għandux relazzjoni ma’ dan iż-żejt li konna nixtru mingħand Trafigura?

L-INĠ. KARL CAMILLERI:  Le.  L-ewwel nett dan il-każ li qed issemmi ma kontx knowledgeable about it u t-tieni  nett ma nistax ngħid jekk kienux qegħdin jagħtuna l-istess fuel.  Aħna fl-aħħar mill-aħħar kien hemm Saybolt jew kumpanija oħra li kienu jiċċekkjaw iż-żejt.  

ONOR. OWEN BONNICI: Jiġifieri ma tafx jekk kienx l-istess fuel jew differenti jew jekk Trafigura kenitx tagħmilha spiss din li tixtri żejt maħmuġ, iġġib l-affarijiet u fuq il-vapur stess tnaddfu?

L-INĠ. KARL CAMILLERI:  Jien li nista’ ngħidlek hu li l-fuel content għall-power stations ovvjament kien jaqa’ direttament taħt l-Inġ. Grima kif spjega d-darba l-oħra u ngħid il-verità ma kontx daqshekk intiż fuq x’kien qed isir barra mix-xtut ta’ Malta.  Diġà kelli problema biex noqgħod attent biex nara x’kien qed jiġri fix-xtut tagħna biex ma jkunx hemm xi power cut ieħor!

ONOR. OWEN BONNICI:  Xtaqt insemmi xi punti żgħar li semmew xhieda oħra dwarek qabel inħalli f’idejn l-Onor. Caruana biex tagħmel id-domandi tagħha.  

Antoine Galea qal li l-kuntatt tal-Enemalta għaż-żejt kont inti għax minbarra li kont CEO, kont ukoll head of petroleum.

L-INĠ. KARL CAMILLERI:  Iva, qalha kemm-il darba.  

ONOR. OWEN BONNICI:  Ripetuta.

L-INĠ. KARL CAMILLERI:  Ħa gost jirrepetiha.

ONOR. OWEN BONNICI:   Jiġiifieri effettivament dan qed jgħid li jekk hemm xi ħaġa fuq il-petroleum, l-Inġ. Karl Camilleri is the man.  Are you the man?

L-INĠ. KARL CAMILLERI:  Ħalli nispjega eżattament dik x’kienet. Fl-Enemalta jeżistu dawk li jgħidulhom divisions, hemm id-division of electricity, id-division of generation, kellna wkoll dak iż-żmien il-gas division u l-petroleum division.  Kien hemm ukoll l-amministrazzjoni. Id-diviżjoni tal-ġenerazzjoni u d-diviżjoni tad-distribuzzjoni kienu jaqgħu direttament taħt l-Inġ. Peter Grima u kien jirrapporta fil-board of management, però id-diviżjoni tal-gass u d-diviżjoni tal-petroleum kienu jmexxuhom l-inġiniera li kienu jieħdu ħsieb l-impjanti.  Fil-każ tal-petroleum division kien hemm l-Inġ. Philip Borg.  Għalija hu kien il-head of petroleum, hu l-espert, però ried ikollok lil xi ħadd to report to the board of management biex meta l-bord jiltaqa’ u jiddiskuti issues bħal budget, nies u overtime, ikun hemm xi ħadd li jkun qisu jista’ jirrapporta għalihom.  Fil-fatt għal perjodu, l-Inġ. Micallef kien għamilha head of gas division għax kont għedtlu li kellna bżonn lil xi ħadd...  F’dak il-perjodu ma kien hemm ħadd li għolla jdejh u qal li jixtieq joqgħod head of petroleum division li għalija kien titlu, biex ngħid hekk, onorarju u ma kienx ifisser li kont immexxi d-diviżjoni jien.  Darba fix-xahar l-Inġ. Philip Borg, iż-żewġ inġiniera tiegħu, fosthom kellu mechanical engineer li bħalissa m’iniex qed niftakar isimhom, Godfrey Scicluna li kien il-financial controller, u accountant ieħor, kienu jagħtuni rapport dwar l-andament tan-nies, kemm qed ibigħ fuq il-land market  u jekk għandhomx problemi fil-maintenance.  U magħhom ukoll, darba fis-sena kont nipprova nikkrea l-famuż annual budget biex nara eżattament x’se nonfqu.  Jiġifieri veru li kelli dak t-titlu ta’ head of petroleum, però fl-aħħar mill-aħħar jien....

ONOR. OWEN BONNICI:  Iddiskrivejtha bħala kariga onorarja.

L-INĠ. KARL CAMILLERI:  Sempliċement kont nirċievi l-informazzjoni, nara li huma mexjin tajjeb u jekk ikollhom xi problema jirriferuha lili b’tali mod u manjiera li nkun nista’ niddiskutiha mal-board of management.  Jiġifieri I was their representative on the board of management; dwar l-operat kont inħalli kollox f’idejn l-Inġ. Philip Borg.

ONOR. OWEN  BONNICI:  Fix-xiehda tiegħu, Antoine Galea, qal ukoll – ħadt in-notamenti però jekk titlobni nikkwotalek, nikkwotalek ukoll – li meta inti tlaqt mill-Enemalta ċ-chairman kien William Spiteri Bailey.  Naqblu?

L-INĠ. KARL CAMILLERI:  Iva.

ONOR. OWEN BONNICI:  Inti kont qed titlob xi parting handshake?  Antoine Galea hekk ikkwotaha.

L-INĠ. KARL CAMILLERI:  No, jien ma tlabt l-ebda parting handshake, la qatt ippretendejtha, la qatt tlabtha u lanqas ridtha.  Meta s-Sur William Spiteri Bailey kien laqqa’ l-bord tad-diretturi biex jinfurmahom li jien kont sejjer, imbagħad ġie fl-aħħar ġurnata jarani...  Kif diġà għedtilkom jien kont għedtlu se nieħu “dawn” id-dokumenti miegħi, hu ħadli b’idejja, qalli grazzi ta’ kollox u prosit.  Qalli wkoll li hu kellu diskussjoni mal-bord fejn apparti l-handover period li kelli li kien sal-aħħar ta’ Diċembru, ħassew li kellhom jgħiduli grazzi u kienu se jagħtuni – jekk fhimtha sew jiena – a comfort payment, speċi xi ħaġa żgħira li meta mbagħad irċevejt iċ-ċekk, dan kien jammonta bejn wieħed u ieħor għal xahar paga; €5,000 less it-taxxa.  Dik ma kenitx xi ħaġa li tlabtha jien, ħadt gost ħafna li l-bord iddeċieda li jagħtihieli, imma ma kenitx xi golden handshake, kienet sempliċement xahar paga.  

ONOR. OWEN BONNICI:  Però Antoine Galea ma ddeskrivihiex hekk, anzi hu qal li biex inti tieħu dak ix-xahar paga heddidthom – kif qal Antoine Galea; jekk qed jigdeb hu, qed nigdeb jien – li jekk ma kenux se jħallsuk dak l-ammont, inti kellek dokumenti f’idejk li ma kontx se tgħaddihomlom.  Hu qal ukoll li l-Enemalta kienet iebsa ħafna – u rrifera wkoll għal emails – u jekk inti ma kontx se tagħti lura d-dokumenti, kienu se jieħdu passi.  Inti dan kollu tiftakru?  Għax bejn dan li qed tgħid int u dak li qal Antoine Galea qisu qed tqabbel l-iswed mal-abjad.  

L-INĠ. KARL CAMILLERI:  Jien il-verità li nista’ ngħid.  Il-punt huwa li fl-ebda email li rajtu m’hemm miktub li Louis Giordimaina qalli jekk ma nagħtihx id-dokumentazzjoni, ma jagħtinix il-flus jew li jien għedtlu li jekk hu ma jagħtinix il-flus....  (Interruzzjonijiet)  

ONOR. JUSTYNE CARUANA:  Iva, hemm email.

L-INĠ. KARL CAMILLERI:  Imma ma jidhirlix li...  Veru li konna qed niddiskutuha fuq l-istess email fejn hu talabni d-dokumentazzjoni u jiena fakkartu li kien baqa’ xi pagamenti però ma kien hemm l-ebda animosità.  At the end of the day l-Enemalta talbitni d-dokumentazzjoni u jien dejjem staqsejhom meta kienu ġejjin għalihom.  Meta mbagħad ttitubaw biex imorru għaliha, qbadt u ħadtha jien.  U jekk m’iniex sejjer żball il-pagament sar ħafna iktar tard wara.  Però ma jidhirlix li kien hemm din l-ispeċi ta’ stand off; lili talbuni d-dokumentazzjoni, tajtielhom u fakkarthom li għad baqagħli xi ħaġa x’nieħu.  

ONOR. OWEN BONNICI:  Imma s-Sur Galea għalfejn qal hekk?  Hu rrifera għal emails u tahomlna hawnhekk....  

L-INĠ. KARL CAMILLERI:  Safejn naf jien, mill-informazzjoni li rajt fuq il-website, m’hemm xejn fejn jien qed ngħid “agħtini....”.  Jiena bl-ebda mod u manjiera m’għedt jew inferejt “jekk ma tagħtinix, ma nagħtikx” jew li s-Sur Giordimaina qalli “jekk ma tagħtinix, ma nagħtikx”.  Sempliċement kien hemm konverżazzjoni fuq żewġ affarijiet fuq email waħda, waħda kienet ġib id-dokumentazzjoni u jien għedt “iva, mhux problema” u jiena għedtlu “jekk ma jimpurtax, infakkrek biex tħallasni”.  Jekk wieħed irid jgħaqqadhom u jieħu dik l-interpretazzjoni, jien ma nistax inżommu milli jagħmel hekk.  Li nista’ ngħidilkom hu li min-naħa tiegħi, meta talbuni d-dokumentazzjoni, ħadtha.

ONOR. OWEN BONNICI:  Is-Sur William Spiteri Bailey, meta staqsejnih qal, li kemm hu kif ukoll Tonio Fenech – fil-fatt semmewh b’ismu – ma kenux oġġezzjonaw għat-talba tiegħek li tieħu l-laptop, però qalilna li huwa ovvju li l-laptop kellek tieħdu mingħajr l-informazzjoni.  Huwa qal – u qed nikkwotah – “Karl Camilleri messu għamel dak li għandu jagħmel u mhux jieħu miegħu tali informazzjoni”.  Xi tgħid fuqha din?

L-INĠ. KARL CAMILLERI:  Jiena din diġà ċċarajtha fil-kjarifikazzjoni li għamilt dwar il-laptop.  Jiena ma nippretendix li bħala CEO qabel nitlaq ngħid “ħa nieħu naqra s-siġġu miegħi, ħa nieħu naqra l-bieb miegħi jew ħa nieħu l-laptop miegħi bħala rikordju”.  Meta jien staqsejtu għal-laptop għamilt dan fi ħdan il-konverżazzjoni tal-handover.  Jista’ jkun li kien hemm xi misunderstanding – u milli jidher kien hemm min-naħa tiegħu – però jien kont qed nitlob il-laptop biex inkun nista’ nagħmel il-handover b’mod tajjeb.  Infakkrek ukoll li l-ewwel darba li xehedt kont għedt li l-iżball li għamilt kien li kif spiċċa l-handover period kien messni qbadt il-laptop u naddaftu.  Però, kif għedtilkom aktar qabel, ġenwinament u onestament għedt li jekk Louis Giordimaina jitlobni xi ħaġa oħra, almenu nkun nista’ ngħinu.  

ONOR. OWEN BONNICI:  Inti ħadt ukoll xi dokumenti mis-safe.  Hux hekk?

L-INĠ. KARL CAMILLERI:  Kien hemm xi dokumenti u kien hemm xi files, però kollox ġie filed fil-kaxxi...

ONOR. OWEN BONNICI:  Imma għalfejn ħadt dokumenti mis-safe?  Għax kerha ħafna meta tismagħha din.  X’teħodhom tagħmel id-dokumenti?

L-INĠ. KARL CAMILLERI:  Kif għedt id-darba l-oħra, id-dokumentazzjoni li kont inpoġġi fis-safe kienu general working documents, jiġifieri jkolli xi rapporti li nnkun qed naħdem fuqhom u ma kontx inħallihom fuq il-mejda sakemm jidħlu n-nies...

ONOR. OWEN BONNICI:  Imma x’teħodhom tagħmel miegħek dawn?

L-INĠ. KARL CAMILLERI:  Ħalli nispiċċa.  Id-dokumentazzjoni li kien hemm kienet ġiet filed qabel tlaqt, imbagħad parti minnha ħadtha u parti minnha baqgħet hemmhekk, però meta talbuni għaliha, kollha tajtha lura lill-Enemalta.

ONOR. OWEN BONNICI:  Jiġifieri inti tiċħad li ħadtha bħala leverage biex iħallsuk ta’ dak ix-xahar.

L-INĠ. KARL CAMILLERI: Assolutament le.

ONOR. OWEN BONNICI:  Ma ħadthiex għal hekk.

L-INĠ. KARL CAMILLERI:  Le.  Ma tarax!  Jiena nerġa’ infakkar li meta tlaqt u s-Sur Spiteri Bailey ġie jgħidli “all the best” assolutament kienet sorpriża li qalli li kienu se jagħtuni dak il-comfort payment u allura I left on the very best of terms.  Mal-Enemalta jien qatt ma kelli xi animosità partikolari.  Kelli d-diżgwidi kif ikollu kulħadd.

ONOR. OWEN BONNICI:  Imma d-dokumenti mis-safe x’teħodhom tagħmel?

L-INĠ. KARL CAMILLERI:  Dawn kienu sempliċement rapporti li kont naħdem fuqhom regolari.

ONOR. OWEN BONNICI:  Imma għalfejn teħodhom?  Ma tafx li m’humiex tiegħek?

L-INĠ. KARL CAMILLERI:  Dawn kienu rapporti....

ONOR. JUSTYNE CARUANA:  La kienu fis-safe naqblu li kienu ta’  natura sensittiva?

L-INĠ. KARL CAMILLERI:  Fl-aħħar mill-aħħar kollox huwa ta’ natura sensittiva.

ONOR. LUCIANO BUSUTTIL:  Imma dawk kienu partikolari għax għażilt li żżommhom fis-safe.

L-INĠ. KARL CAMILLERI:  Le, ma kenux hekk, kienu dawk li nkun qed naħdem fuqhom regolarment.  The latest documentation li jkunu għadhom ma ġewx filed kont inpoġġihom hemmhekk biex ma nħallihomx fuq id-desk.  Però nerġa’ infakkar ukoll li what is good for the goose is good for the gander.  Hawnhekk ġiet ippreżentata lilkom dokumentazzjoni minn ex CEO – u jiena nqis lis-Sur David Spiteri Gingell bħala persuna ta’ etika kbira għax nafu personalment – li wkoll kienet ta’ natura sensittiva.  Jiena, id-dokumentazzjoni kollha li kelli, meta talbuhieli, tajtha kollha lura u meta kont ħadtha, kont għamilt dan bl-iskop li nutilizzaha għall-handover period.  

ONOR. OWEN BONNICI:  Tutilizzaha għall-handover period.

L-INĠ. KARL CAMILLERI:  Dażgur, jekk kienu jagħmluli xi domandi waqt il-handover period inkun nista’ nidħol fid-dettall u nagħti aktar informazzjoni.  Meta spiċċa dak il-perjodu u s-Sur Louis Gioridmaina f’Jannar talabni nirritorna d-dokumenti lura, għedtlu:  Mhux problema, come and pick it up.  Meta rajt li din il-biċċa xogħol se ddum, qbadt, ippakkjajt kollox jien u ħadthom l-Enemalta.  

ONOR. OWEN BONNICI:  Dawn id-dokumenti inti wrejthom lil xi ħadd waqt li kienu għandek?

L-INĠ. KARL CAMILLERI:  Le.

ONOR. OWEN BONNICI: Rahom xi ħaddieħor dawn id-dokumenti?

L-INĠ. KARL CAMILLERI:  Le.

ONOR. OWEN BONNICI:  U fejn żammejthom dawn id-dokumenti? 

L-INĠ. KARL CAMILLERI:  Fid-dar tiegħi, ġo kaxxi.  Meta spiċċa l-perjodu, poġġejthom lura fil-karozza u ħadthom lura l-Enemalta.

ONOR. OWEN BONNICI:  U fil-handover period attwalment użajthom dawk id-dokumenti?

L-INĠ. KARL CAMILLERI:  Le, jiddispjaċini ħafna...  Dik kienet raġuni oħra...

ONOR. OWEN BONNICI:  Għax inti għedt li ħallejthom fil-kaxxi, jiġifieri ma tantx kellek intenzjoni li tużahom għax kieku ma tħallihomx fil-kaxxi.

L-INĠ. KARL CAMILLERI:  Ħalli niċċara ftit l-affarijiet.  Meta s-Sur Louis Giordimaina sar executive chairman tal-Enemalta, jien kont ċempiltlu, fraħtlu u għedtlu prosit.  Kellna wkoll konverżazzjoni qasira fejn għedtlu li dak ix-xahar jien kont disponibbli għalih meta u x’ħin irid – kont naf li l-ħinijiet huma dejjem diffiċli – u jekk ried jgħajjatli bil-lejl, kmieni filgħodu jew f’nofsinhar, jien kont available għalih.  U matul dak ix-xahar jien xahar bqajt inċempel, niftakar ċempilt xi darbtejn oħra lis-segretarja fejn għedtilha biex tfakkru li jien kont available, però probabbilment is-Sur Giordimaina kien completely overwhelmed bl-ammont ta’ informazzjoni li kien qed jirċievi; naturalment l-Enemalta mhijiex xi ħaġa żgħira.  U bqajt bil-handover ma saritx.  Jien ħassejtni li kont qisni tħallast għal xi ħaġa li m’għamiltx.  Meta talbuni d-dokumentazzjoni lura u tajthielhom u ma talbunix il-laptop – kieku talbuni l-laptop kont nagħtihulhom ukoll – jien għedt li forsi seta’ allura jċempilli xahar ieħor u jgħidli “Karl, skużani ma ċempiltlekx, imma fuq “din” il-ħaġa tista’ tgħidli x’kienet u ma kenitx?”.  Allura jien ħallejt kollox fuq il-laptop biex jekk jitlobni xi ħaġa partikolari, jiena nkun nista’ ngħinu. Jiġifieri sempliċement dik kienet.  Forsi kont wisq altruwista, so to speak, għax kif għedt id-darba l-oħra, malli spiċċa l-handover period I should have wiped it clean u l-istorja tal-Enemalta għalija tkun spiċċat hemmhekk.  

ONOR. OWEN BONNICI:  Jiġifieri inti dawn id-dokumenti ma stajtx żammejthom l-Enemalta u jekk ikun hemm bżonn tagħmel handover, tirriferi għalihom hemmhekk stess?  Jiġifieri l-fatt li tieħu dokumentazzjoni tal-Enemalta miegħed, li nerġa’ ngġid kienet ġos-safe....

L-INĠ. KARL CAMILLERI:  Le, stenna ftit.  Id-dokumentazzjoni li kienet ġos-safe kienet sempliċement the last working documents li kont qed naħdem fuqhom.  Jien ma kellix xi dokumentazzjoni bħalma kellu ċ-chairman li kienet ilha hemmhekk, imma sempliċement kienu what I’m working on the latest, id-drafts li jkolli, imbagħad wara nagħmilhom ġol-files.  Biex nirrispondi d-domanda tiegħek, iva stajt ħallejt kollox hemmhekk u ngħid....  Però kif għedt l-ewwel, xtaqt ikolli xi ħaġa għall-posterità, fis-sens li jkolli xi ħaġa li nkun ħdimt fuqha.  Nerġa’ ngħid li meta l-Enemalta talbitni għad-dokumenti, jien ma ttitubajtx, qbadt u bgħatthom lura.  

ONOR. OWEN BONNICI:  Inti qed tinsisti li spiċċajt on the best of terms.  

L-INĠ. KARL CAMILLERI:  Jiena ma ġġelidt ma’ ħadd partikolari.

ONOR. OWEN BONNICI: Imma Antoine Galea mhux hekk qal, tana stampa kompletament differenti. 

L-INĠ. KARL CAMILLERI:  Jiena ma jidhirli li ġġelidt ma’ xi ħadd, però kulħadd għandu dritt għall-impressjoni tiegħu.  Jiena mas-Sur Louis Giordimaina ukoll kont on good terms għax kont ċempiltlu darba, darbtejn u fakkartu.  Dak li nista’ ngħid.

ONOR. OWEN BONNICI:  U dak iċ-ċekk, il-comfort payment, inti għedt li ħarġet bih l-Enemalta, jiġifieri kienet idea....

L-INĠ. KARL CAMILLERI:  Le, kien il-bord....

ONOR. OWEN BONNICI:  Jiġifieri l-bord ippropona li jagħtik comfort payment.

L-INĠ. KARL CAMILLERI:  Iva.  Jien ma kont ipproponejt xejn, ma kont tlabt xejn u ma ppretendejt xejn lanqas u ħadt gost ħafna bil-ħsieb.  

ONOR. OWEN BONNICI:  Again, din hija kwestjoni ta’ kredibilità.  Lil min se nemmnu?  Wieħed qed jgħid iswed u l-ieħor qed jgħid abjad.  Għax kieku hemm griż forsi tgħid... Imma wieħed qed jgħid mod u l-ieħor qed jgħid bil-kontra.  Jien nista’ nurik l-emails li ppreżentawlna u x-xiehda ta’ Antoine Galea.  

ONOR. JUSTYNE CARUANA: Sur Camilleri, jiena se ngħidlek l-istess ħaġa li għedt lil Antoine Galea.  Inti qed tgħid mod u Antoine Galea qed jgħid kompletament differenti.  Jew int, jew Antoine Galea m’intomx qed tgħidu l-verità.  Meta lil Antoine Galea għedtlu dan l-istess statement li qed ngħid lilek, qalli:  “Imma jiena ġejt bil-fatti, ġejt bid-dokumenti.  Karl Camilleri biex ġie?”.  Issa jien qed ngħid l-istess ħaġa lilek.

L-INĠ. KARL CAMILLERI:  Imma liema fatti huma?  Fuq liema kwestjoni?

ONOR. JUSTYNE CARUANA: Tant intom diametrikament opposti fuq il-verżjonijiet.....  

L-INĠ. KARL CAMILLERI:  Imma fuq liema verżjoni?  

ONOR. JUSTYNE CARUANA:  Prattikament fuq kollox.

L-INĠ. KARL  CAMILLERI:  Ma naħsibx.  Ma naqbilx.

ONOR. JUSTYNE CARUANA:  U taf x’qal Antoine Galea għax segwejtu u ġejt ippreparat għalih, ġejt ippreparat biex tirrispondi.

L-INĠ. KARL CAMILLERI:  Jiena tliet punti biss iċċarajt.

ONOR. JUSTYNE CARUANA:  Imma ġejt ippreparat, jiġifieri taf x’qal, taf x’għednilu u taf xi statement għamiltlu għal iktar minn darba.  Jew int jew hu m’intomx tgħidu l-verità.  Point blank.
L-INĠ. KARL CAMILLERI:  Fuq xiex?

ONOR. JUSTYNE CARUANA:  Prattikament fuq kollox; dwar l-operat, dwar kif tlaqt, dwar kif qed tgħidilna li ħadt l-affarijiet u ma ridtx tirritornahom, dwar il-mod ta’ kif kienu qed jieħdu d-deċiżjonijiet dwar il-kuntratt ta’ Trafigura tal-off-spec...  Jiġifieri prattikament l-affarijiet li rrispondejt...

L-INĠ. KARL CAMILLERI:  Ħalli nieħu ftit nota fuq il-punti.  

ONOR. JUSTYNE CARUANA:  Onestament int u Antoine Galea diametrikament opposti.  

L-INĠ. KARL CAMILLERI:  Ma naħsibx. Ma naqbilx.  

ONOR. JUSTYNE CARUANA:  Tridx inqabblu t-transcripts?  

L-INĠ. KARL CAMILLERI:  Ħalli ngħidlek għaliex ma naqbilx.

ONOR. JUSTYNE CARUANA: U anke l-emails li għandna.  Fil-kas nagħmlu seduta fejn tiġu inti u Antoine Galea, bit-transcripts tax-xiehda li tajtu t-tnejn li intom, inkluż  din tal-lum, u nikkonfrontawkom.  

L-INĠ. KARL CAMILLERI: Jien m’għandix problema.  Kif għedtlek, jien m’għandi l-ebda personal grudge għal Antoine Galea.  Jekk hu kellu opinjoni partikolari dwar il-mod kif tlaqt, dik kienet opinjoni personali tiegħu.  Però nista’ ngħidilkom li qabel tlaqt niftakar li kont għajjatt liċ-chiefs kollha, kelli flixkun whiskey li kien baqagħlu ftit u qsamna grokk flimkien.

ONOR. JUSTYNE CARUANA:  Xi flixkun minn dawk li kont għedtilna li ddubbajt?

L-INĠ. KARL CAMILLERI:   Le, kont xtrajtu jiena.  Konna qsamnih bejnietna u għedtilhom ciao.  Jien x’nista’ ngħidilkom iktar?  Fuq xiex eżattament m’aħniex naqblu?  Jekk hu għandu ċerta opinjoni...  Però jien il-verità qed ngħid.

ONOR. OWEN BONNICI:  Mr Chairman, jien naħseb li mhux sew li hawnhekk wieħed jiġi jgħidilna iswed u l-ieħor jiġi jgħidilna abjad, għax kieku tgħid....  

ONOR. JUSTYNE CARUANA:  Noqogħdu nilagħbu ping-pong!

ONOR. OWEN BONNICI:  ...li mhumiex jaqblu l-ħin kollu, ma jimpurtax, imma xi ħadd mhux qed jgħid is-sewwa.  Jien naħseb li malli tlesti t-transcripts Ms. Brincat...

ONOR. JUSTYNE CARUANA: Nagħmlu konfront bejniethom.

THE CHAIRMAN: Isir konfront, no problem.

ONOR. JUSTYNE CARUANA:  Ħalli nkunu nistgħu nevalwaw...

THE CHAIRMAN:  Huwa permessibbli.  Isir konfront.  Issa araw intom jekk tridux tieqfu hawnhekk f’dan l-istadju jew....  

ONOR. JUSTYNE CARUANA:  F’dan l-istadju nieqfu hawnhekk imma naturalment nirriżervaw id-dritt li nkomplu bid-domandi għax baqagħlna x’nagħmlu.

THE CHAIRMAN:  Jiġifieri jkollna seduta ddedikata għal hekk.  

ONOR. JUSTYNE CARUANA:  Jew parti minn seduta.

THE CHAIRMAN:  Mhux fis-seduta ta’ għada għax għal għada diġà hemm ix-xhieda msejħa.

THE CHAIRMAN:  Mela  għal-lum nistgħu nieqfu hawnhekk.  Nitlob lis-Sur Camilleri sabiex, jekk jogħġbu, jirtira mill-Kamra.   Tiġi nfurmat minn Ms. Brincat meta se tkun din is-seduta.

Nixtieq li qabel naġġornaw ninforma lill-Kumitat li rċevejna korrispondenza mingħand l-Inġ. Peter Grima fuq domandi li ntalbu mill-Onor. Agius u mill-Onor. Caruana datata 22 ta’ Novembru, 2013 fejn diha, fost l-oħrajn, qed jgħidilna li “the average sulphur content throughout the 2011 fuel supply contract awarded to Trafigura, was below 0.7%.  It is hereby confirmed that both the average sulphur content of the deliveries actually made in 2011 under the Trafigura 2011 fuel supply contract and the average over the whole contract were below 0.7%, as can be seen from table 1 and 2 respectively”.  Naturalment m’iniex se naqra tables 1 and 2 għax probabbilment naslu sas-sena d-dieħla, però ad ogni modo din il-korrispondenza diġà ġiet iċċirkolata lill-Membri u  se tkun ukoll disponibbli għall-pubbliku għax se tkun uploaded fuq il-website tal-Parlament.  

Dwar għada filgħaxija, se jiġi fis-6:30 p.m. is-Sur Tancred Tabone u jekk hu se jkun qed jevalixxi ruħu mid-dritt li jkun assistit mill-avukat tal-fiduċja tiegħu, liema avukat għada  ma tkunx tista’ tkun preżenti miegħu minħabba li ma tkunx f’Malta, tiġi differita x-xiehda tiegħu għal meta l-avukat tiegħu tkun lura Malta – fil-kas jgħidilna għada stess meta.  Hawn qbil li se nimxu b’dan il-mod?   (Onor. Membri:  Iva)  Allura biex is-seduta ta’ għada ma tintilifx, jekk hemm qbil nibdew – u ngħid “nibdew” għax m’għandix dubju li se tieħu aktar minn seduta waħda – bix-xiehda ta’ George Farrugia.   Hawn qbil?  (Onor. Membri: Iva)  

Il-Kumitat huwa aġġornat għal għada l-Erbgħa, 11 ta’ Diċembru 2013 fis-6:30 p.m.

Fid-8:50p.m. il-Kumitat aġġorna.

